
Nafarroako Gobernuak “Reyno de Navarra Arena” erabilera anitzeko pabiloiaren proiektua aurkeztu du

Eraikuntza eta ekipamendu proiektua idatzi eta lanak zuzentzeko lehiaketa “TYM Arquitectos” enpresari esleitu diote
Ostirala, 2009ko urtarrilaren 9a. María Isabel García Malo Familia, Gazteria, Kirol eta Gizarte Gaietako Departamentuko kontseilariak eta Álvaro Miranda Simavilla bigarren presidenteorde eta Ekonomia eta Ogasun Departamentuko kontseilariak “Reyno de Navarra Arena” erabilera anitzeko pabiloiaren proiektua aurkeztu dute gaur goizean. Yolanda Barcina Iruñeko alkatea eta Javier Monzón Romé eta Maite Esporrin Las Heras PSNko ordezkariak ere bildu dira ekitaldira. 

Miranda kontseilariak bi gauza nabarmendu ditu Nafarroako Jauregian egin duten prentsaurrekoan. Batetik, “Reyno de Navarra Arena” pabiloia Nafarroa 2012 Planeko 93 proiektuetako bat dela, ekonomia suspertzea eta Nafarroan enplegua sortzea dituela helburu, eta 60 milioi euroko inbertsioa beharko duela; eta bestetik, “Reyno de Navarra Arena” pabiloia kirola egiteko eta aisialdirako azpiegitura handia izanen dela, gazteentzat zein gizarte osoarentzat. 
Miranda kontseilariaren mintzaldiaren ondoren, eraikinari buruzko bideo bat ikusi dute, eta ondoren, García Malo kontseilariak proposamen irabazlea aurkeztu du. Kontseilariak azpimarratu duenez, kirola egiteko ez ezik, beste ekitaldi batzuk antolatzeko ere balioko du pabiloiak (kontzertuak, ikuskizunak, azokak, edo batzarrak, besteak beste). Hala, Nafarroako Gobernuak gaur egungo beharrizanei eta etorkizunean sor daitezkeenei egin nahi die aurre. 
Ondoren, García Malok proiektuaren ezaugarriak azaldu ditu, modu zehatzagoan, eta baita proiektua idazteko eta lanak zuzentzeko esleipen prozesua ere. Lanak 2011rako amaitzea espero dute. 

Kontseilariak azaldu duenez, “Reyno de Navarra Arena” pabiloiak 10.000 ikuslerentzako lekua eta erabilera anitzeko pista bat (erdian) izanen ditu. Gainera, 3.000 ikuslerentzako lekua duen pilotalekua, kirolaren museoa eta ludotekak eta haurrak artatzeko zerbitzuak ere izanen ditu. Era berean, kafetegia, prentsa aretoa, bulegoak, balio anitzeko guneak eta aparkalekuak izanen ditu. Eraikin adimenduna izanen da; izan ere, egokitzapen sistema aurreratuak izanen ditu (teknikoak zein ingurumenekoak), hala nola xurgatze makinak edo argia eta ura aprobetxatzeko sistemak. 
Eraikuntza eta ekipamendu proiektua idatzi eta lanak zuzentzeko lehiaketari dagokionez, iragarkia uztailaren 24an argitaratu zuten eta proposamenak aurkezteko epea irailaren 18an amaitu zen. Guztira 7 proposamen aurkeztu zituzten, eta puntuaziorik altuena (83,60 puntu) “Tellechea y Fernández Militino Arquitectos S.L.” (TYM Arquitectos) enpresaren proiektuak lortu zuen. Gainera, ebaluazio batzordeak bigarren eta hirugarren saria (40.000 eta 20.000 euro, hurrenez hurren) “AH y Asociados S.L.” enpresaren (bigarren postua) eta “Estudio de Estrategias Arquitectónicas S.A.S.” enpresaren (hirugarren postua) proposamenei ematea erabaki zuen.
García Malok adierazi duenez, ebaluazio irizpideak honako hauek izan ziren: 80 puntu, alderdi teknikoetarako; eta 20 puntu (gehienez), alderdi ekonomikoetarako. Zehazki, arkitekturako aholkularitza taldeak 25 puntu eman zituen (gehienez), proposamen arkitektonikoaren arabera; Nafarroako Kirol Institutuak 25 puntu eman zituen (gehienez), funtzionaltasunaren arabera; IDOM aholkularitzak 15 puntu eman zituen (gehienez), koherentzia ekonomikoaren arabera; eta IDOM aholkularitzak 15 puntu eman zituen (gehienez), epearen arabera. 
“Reyno de Navarra Arena” pabiloiaren eraikuntza eta ekipamendu proiektua idatzi eta lanak zuzentzeko kontratua 1.750.000 euro baino gehiagoren truke esleitu dute, eta epea 7 hilabetekoa izanen da. 

García Malo kontseilariaren ondoren Yolanda Barcina Iruñeko alkatea eta Javier Monzón Romé eta Maite Esporrin Las Heras PSNko ordezkariak mintzatu dira. Denek sostengua eman diote proiektuari, eta gustura agertu dira Nafarroako Gobernuaren, Iruñeko Udalaren eta Club Atlético Osasuna taldearen arteko lankidetza hitzarmenaren fruitu gisa sortu den proiektua luzeenera jota 3 urteren buruan gauzatuta egonen delako. 
28.208 m2ko eraikina eta 355 ibilgailu arin eta 4 ibilgailu astunetarako aparkalekua

Saritu duten proiektuak funtzionaltasuna, egokitzeko ahalmena, erosotasuna eta iraunkortasuna uztartzen ditu, eta gainera, eraikinak irudi bitxia, abangoardiakoa eta modernoa du. Pabiloia C.A. Osasuna taldearen futbol zelaiaren alboan egonen da. 
García Malo kontseilariak azaldu duenez, proposamen irabazlean honako hauek hartu dituzte aintzat: eraikinaren trinkotasuna, aurrekontuaren zehaztasuna, eta oreka orokorra. Zentzu horretan, arkitektoek erabili duten metaforak (kateen metafora) “instalazio soil eta angeluzuzenaren estetika taxutzen du”. Gainera, “pabiloia Reyno de Navarra estadiorantz gerturatzen da eta haren kanpo atartea osatzen du, aurrean duen plazan”. 
Eraikinaren azalerari dagokionez, lursailaren 20.000 m2etatik 13.274 m2 egoitza nagusiak hartuko dituela adierazi du García Malok. Azalera eraikia 41.207 m2koa izanen da, honela banatuta: pabiloiak, 28.208 m2; eta 355 ibilgailu arin eta 4 ibilgailu astunetarako aparkalekuak, 12.610 m2.

Pabiloiak, gainera, erabilera anitzeko pista handi bat izanen du erdian, eta mota guztietako kirol jarduerak egin ahal izanen dituzte bertan, aterpean. Era berean, ekitaldi profesionalak eta sozialak egiteko gune egokia izanen da. 

García Malok adierazi duenez, proiektuaren berezitasun nagusia horixe bera da, pabiloia egokitu egin daitekeela erabileraren arabera (eguneroko jardunerako edo ikuskizunetarako). 

Hain zuzen ere, horri guztiari aurre egiteko, iraunkortasunaren arloko ekarpen asko egin ditu proiektuak, hala nola geotermia, biomasa, xurgatze makinak, edo argia eta ura aprobetxatzeko sistemak. 

Ebaluazio batzordea
Ebaluazio batzordeko kideak honako hauek izan dira: María Isabel García Malo Familia, Gazteria, Kirol eta Gizarte Gaietako Departamentuko kontseilaria (presidentea); SPRIN Sozietate Publikoko ordezkari bat (idazkaria); José Javier Esparza Abaurrea Nafarroako Kirol Institutuko zuzendari kudeatzailea; José Ramón Santesteban Uriz Nafarroako Kirol Institutuko Kirol Azpiegituren Zerbitzuko zuzendaria; Ignacio Arbeloa Freire Nafarroako Kirol Institutuko Kirolaren zuzendariordea; eta Pablo Romera SPRIN Sozietate Publikoko zuzendaria. 

Bestalde, kanpo aholkularitza ere izan dute, eta esate baterako, José Antonio Martínez Lapeña arkitektoak (Euskal Herriko Arkitektoen Elkargo Ofizialak izendatu du), Miguel Iriberri industria ingeniariak (Nafarroako Industria Ingeniarien Elkargo Ofizialak izendatu du), eta Luis Berián arkitektoak (Iruñeko Udaleko Hirigintza Gerentzia) arkitekturaren arloko aholkularitza taldea osatu dute. Nafarroako Kirol Institutuari dagokionez, berriz, honako hauek parte hartu dute: José Javier Esparza Abaurrea Nafarroako Kirol Institutuko zuzendari kudeatzaileak; José Ramón Santesteban Uriz Kirol Azpiegituren Zerbitzuko zuzendariak; José Ignacio Remírez Lizuain Kirol Azpiegiturak Kudeatzeko Ataleko buruak; eta Javier Larumbe Odériz Nafarroako Kirol Institutuko arkitekto teknikoak. 
Azkenik, IDOM aholkularitzaren laguntza ere aipatu behar dugu (proiektua garatzeko laguntza teknikoa). 

